
નળાખ્યાન






એ વાતે નથી લાજ, ગુરુજી, જેમ તેમ કરવું રાજ, ગુરુજી.

કપટે લખી કંકોતરીરે, ઋતુપર્ણને નિમંત્રણ, ગુરુજી.

સુદેવ તેડી લાવજો, જોઇએ બાહુકીઆનાં આચરણ, ગુરુજી;

એનું કેવું છે અંતઃકર્ણ, ગુરુજી, એનાં જોઇએ વપુને વર્ણ, ગુરુજી.






વલણ.






આચરણ અશ્વપાલકતણાં, હ્યાં આવે ઓળખાયરે;

પત્ર લેઇ પરપંચનો સુદેવ, આવ્યો અયોધ્યા માંયરે.











કડવું ૫૩ – રાગ સામેરી.



 




સુદેવ સભામાં આવિયો જ્યાં, બેઠો છે ઋતુપર્ણ;

કરમાંહે આપી કંકોતરી, ઉપર લખ્યું નિમંત્રણ.

પ્રીત વિશેષે પત્ર લીધું, કીધું અવિલોકંન;

સ્વતિ શ્રી અયોધ્યાપુરી, ઋતુપર્ણ રાય પાવંન.

વિદર્ભ દેશથી લખીતંગ ભીમક, નળે દમયંતી પરહરી;

એને દેવનું વરદાન છે માટે, સ્વયંવર કીજે ફરી.

પૃથ્વીના ભૂપતી આવશે, તમો આવજો ખપ કરી;

સૂરજ બંશીને વરવો નિશ્ચે, કુંવરીએ ઇચ્છા ધરી.

ભૂપતિ આનંદે ભર્યો, સભામાંહે એમ ભાખે;

ભાઇ વેદવાણી દમયંતી, કોને નહીં વરે મુજ પાખે.

અધર ડસે કર ધસે, વિપ્ર ઉપર આંખ કહાડે;

નોહોતરીયો નિર્માલ્ય દીસે, આવ્યો લગ્નને દહાડે.

સુદેવ કહે હું ક્યમ કરું, વેગળું તમારું ગામ;

શત ઠામ થાતાં આવવું, કંકોતરીનું કામ.

ધાઇ હ=ગયા સર્વ ભૂપ જે, પ્રથમ રુપના પળકા;

ઋતુપર્ણ આસનથી ઉઠે બેસે, થાય પરણવાના સળકા.

આહા ગઇ દમયંતી હાથથી, કંકોતરી આવી મોડી;

એક નિશાનો આંતરો હોત તો, જાત જેમ જેમ દોડી.

ત્રાહે ત્રાહે બોલે મસ્તક ડોલે, નિસાસા મૂકે ઊંડા;

વૈદરભી વરતાં વેર વાળ્યું, અરે બ્રાહ્મણ ભૂંડા.

સાંઢ તો સાંપડી નહીં, નહી પવનવેગી ઘોડા;

કંસાર દમયંતી કરનો, નહીં જમે આ મોહોડાં.

